
३८२
हिंदी-साहित्य का इतिहास





ठाकुर वै जुरि एक भई, रचिहैं परपंच कछू ब्रज माहीं।

हाल चवाइन की दुहचाल की लाल तुम्हैं है दिखात कि नाहीं॥






कहते है कि यह हाल सुनकर हिम्मतबहादुर ने ठाकुर को अपने दरबार में बुला भेजा। बुलाने का कारण समझकर भी ठाकुर बेधड़क चले गए। जब हिम्मतवहादुर इन पर झल्लाने लगे तब इन्होंने यह कवित्त पढ़ा––




वेई नर निर्णय निदान में सराहे जात,

सुखन अघात प्याला प्रेम को पिए रहैं।

हरि-रस चंदन चढाय अंग अंगन में,

नीति को तिलक, बेंदी जस की दिए रहैं॥

ठाकुर कहत मंजु कंजु तें मृदुल मन,

मोहनी सरूप, धारे, हिम्मत हिए रहैं।

भेंट भए समये असमये, अचाहे चाहे,

और लौं निबाहैं, आँखें एकसी किए हैं॥






इस पर हिम्मतबहादुर ने जब कुछ और कटु वचन कहा तब सुना जाता है कि ठाकुर ने म्यान से तलवार निकाल ली और बोले––




सेवक सिपाही हम उन राजपूतन के,

दान जुद्ध जुरिबे में नेकु जे न मुरकें।

नीत देनवारे हैं मही के महिपालन को,

हिए के विरुद्ध हैं, सनेही साँचे उर के॥

ठाकुर कहत हम बैरी बेवकूफन के,

जालिम दमाद हैं अदानियाँ ससुर के।

चोजिन के चोजी महा, मौजिन के महाराज,

हम कविराज हैं, पै चाकर चतुर के॥






हिम्मतबहादुर यह सुनते ही चुप हो गए। फिर मुस्कराते हुए बोले––"कविजी बस! मैं तो यही देखना चाहता था कि आप कोरे कवि ही है या पुरखों की हिम्मत भी आप में है।" इस पर ठाकुरजी ने बड़ी चतुराई से उत्तर दिया––महाराज! हिम्मत तो हमारे ऊपर सदा अनूप रूप से बलिहार रही है,

